
Xülasə: Bu məqalədə hazırkı müasir dövrdə məktəb kimya kursunda tədrisin və təlimin 

keyfiyyətinə təsir edən amillərin - kimyəvi təcrübələr və eksperimentlərin 

aparılmasının əhəmiyyəti yer almışdır. Kimyanın tədrisində şagirdlərin 

kimyadan aldıqları nəzəri biliklərin kimyəvi eksperimentlər və təcrübələr 

vasitəsilə əyani olaraq təsdiqini tapması prosesi baş verir və bu  da xüsusi önəm 

daşıyır. Burada toxunulan əsas məsələlər məhz kimyanın tədrisində yüksək 

effektliliyə malik olan pedaqoji texnologiyaların əsas elementlərini əhatə edən 

kimya təcrübələri və eksperimentlərinin təlim-tədris proseslərində oynadığı 

əhəmiyyəti özündə ehtiva edir. 

Açar sözlər: kurrikulum, məzmun, inteqrasiya, kimya eksperimenti, nümayiş təcrübəsi, 

laboratoriya təcrübəsi, eksperiment texnikası. 

 

Kimyanın tədrisində kimya təcrübələri və eksperimentlərinin xüsusi 

əhəmiy-yətini nəzərə alaraq, məktəb kimya kursunda kimyəvi təcrübələr və 

eksperimentlərin aparılması, onların yüksək keyfiyyət və ustalıqla həyata 

keçirilməsi üçün zəruri olan eksperiment texnikası, avadanlıq, ləvazimatlar, 

həmçinin  metodikanın ümumi məsələ-lərinə çox yüksək önəm verilir. Müasir 

təhsil sisteminin mütərəqqi tələbləri və standartlarını nəzərə alan orta məktəb 

kimya kursunun əsas bölmələrinin kimya eksperimenti və təcrübələrinin əyani 

nümayişi ilə tədris olunması artıq bir şərt kimi pedaqoqların tədris prosesinin 

əsasında durur. 

Bu zaman eksperiment və təcrübələrin günün tələbləri səviyyəsinə uyğun 

olaraq kimya fənn kurikulumu, müasir planlaşdırma metodları və  qiymətləndirmə 

sistemi ilə əhatə olunmuş şəkildə aparılması  metodikası daha effektli nəticələr 

verir. Burada kimya fənninin digər fənlərlə  üzvi bağlılığı, əlaqəsi, sıx 

inteqrasiyası nəzərdə tutulmaqla yanaşı, həmçinin, fəal interaktiv təlim üsulları ilə 

tərtib edilmiş dərs nümunələri və dərsin aktiv təhlili metodikası tətbiq edilməklə 

xüsusi effektlə həyata keçirlir. 

Kimya dərslərində kimyəvi eksperiment və təcrübələrin yüksək səviyyədə 

təşkili və həyata keçirilməsi şagirdlərin öyrəndikləri kimya elminə maraq 

göstərmələrinə, onu sevmələrinə, gələcək ixtisas seçimlərində bu fənnə üstünlük 

vermələrinə bəslənən ümidləri doğrultma ehtimalını yüksəldir. 

Kimyanın tədrisi proseslərində müəllimlər müasir təhsildə aparılan əsas 

təhsil islahatlarının formalarını- kurikulum və onun məzmunu, təlim və  təhsilin 

quruluşu, təşkili forması,  üsulları, funksiya və vəzifələrini, müasir təhsildə 

istifadə olunan anlayış və terminləri şagirdlərə daha rahat, daha asan və anlaqlı 

şəkildə çatdrılımasını və onlar tərəfindən düzgün qavranılmasını təmin edən əsas 

aparıcı fiqura çevrilirlər. Onlar tədris prosesində fənni öyrətməklə yanaşı, tədris 

prosesinin verdiyi imkanlardan düzgün bəhrələnərək şagirdlərin kimya fənni və 

elminə, kimya istehsal sənayesinə  maraq göstərmələrini təmin etmək məqsədilə 

təlim-tərbiyə keyfiyyəti məsələlərinə xüsusi diqqət göstərir, bu məsələlərin 

kompleks şəkildə həllinə daha çox önəm verirlər. 

Azərbaycan təhsil sistemində ümumi təhsilin proqram məzmununun 

yeniləşdirilməsi məqəsdilə tətbiq edilən Kurikulum islahatının nəticəsi kimi yeni 

fənn kurikulumlarının hazırlanması və bununla da tədris prosesinin 

təkmilləşdirilməsi bütün təhsil iştirakçıları qarşısında bir çox ciddi tələb və 

məqsədlər  qoyur. Belə tələb və məqsədlərin kökündə “Azərbaycan 

Respublikasında təhsilin inkişafı üzrə Dövlət Strategiyası”nda göstərildiyi kimi 

“Təfəkkür” məktəbinin əsas və başlıca prinsiplərinə uyğun yeni tədris 

metodikalarının- eksperiment, təcrübə və praktik məşğələlərin daha çox yer aldığı 

innovativ təlim metodlarından istifadə olunması dayanır. Bu baxımdan orta 

məktəblə birbaşa bağlı olan kimya fənninin tədrisində şagirdlərin eksperimentlər 

və kimyəvi təcrübələrdən geniş şəkildə faydalanması təhsil-təlim-tərbiyə 

proseslərinin keyfiyyətinin əhəmiyyətli dərəcədə yüksəldilməsinə gətirib çıxara 

bilməsi amili heç kimdə zərrə qədər də olsa şübhə doğurmayan bir aksiomdur [4]. 

Yuxarıda deyilənləri nəzərə alaraq orta ümumtəhsil məktəblərinin kimya 

ixtisası ilə ciddi maraqlanan və məşğul olan şagirdləri üçün ümumi təhsilin müasir 

tələblərinə cavab verən yeni tərtib edilmiş kimya tədrisi kursunun proqramına 

əsasən kimya eksperimentinin texnikası və metodikasının ümumi məsələləri, 

məktəb kimya kursunun əsas mövzuları və bölmələri üzrə kimya təcrübələri və 

eksperimentlərinin aparılması metodikası xüsusi əhəmiyyətə malikdir. 

Kimya fənni kurikulumunun məzmununun tələbləri içərisində yer alan yeni 

planlaşdırma və qiymətləndirmə sistemləri, fəal dərsə aid lazım olan  məlumatlar, 

dərs nümunələri, müasir kimya müəlliminin şagirdlərin kimyaya olan xüsusi 

maraqlarının formalaşmasında  onun əsas funksiya və vəzifələrinə daxil olmuş 

əsas təlim-tərbiyə elementlərindən hesab edilə bilər. 

Kimyanın öyrənilməsinin eksperimentlərlə əlaqəli şəkildə aparılmasının 

aktual bir yanaşma olduğunu nəzərə alaraq deyə bilərik ki, nəzəri materialları elmi 

cəhətdən mənimsəmiş və qavramış şagirdlərin  bu biliklərinin 

möhkəmləndirilməsi və dərinləşdirilməsinə böyük ehtiyac duyulur. Bu ehtiyacı 

təmin edən əsas vasitə isə fənnin kimyəvi eksperimentlər və təcrübələr üzərindən 

tədris edilməsidir. Şagirdlərin tədrisin gedişində əldə etdikləri nəzəri biliklərin 

möhkəmləndirilməsi prosesləri kimyəvi avadanlıq və cihazların köməyi ilə 

kimyəvi eksperiment və təcrübələr vasitəsilə daha effektli nətcələr verir. Çünki 

eksperiment və təcrübələrin gedişində şagirdlərin müşaidə etdikləri vizual 

görüntülər onların yaddaşlarına daha yaxşı həkk olunur. 

Dərs prosesində şagirdlərin kimyəvi eksperiment və təcrübələri nümayiş 

eksperimentləri və laboratoriya təcrübələri şəklində həm müşahidə etmələri, həm 

də özlərinin birbaşa təcrübə iştirakçıları kimi aktiv fəaliyyətə qoşulmaları, onlara 

bir çox maraqlı şeylərdə, məsələn, təcrübələrin aparılmasında tələb olunan bacarıq 

və səriştəliyə sahib olmağı öyrədir. Şagirdlər  təcrübələrin gedişində həmçinin, 

kimyəvi maddələrlə təmasda olaraq onların aqreqat halları, fiziki xassələri- 

rəngləri, iyi, kristalların forması və ölçüləri ilə tanış olmaq imkanı əldə edirlər. Bu 

isə onlar üçün maraqlı bir situasiya yaratmaqla yanaşı,  həm də onlarda kimyəvi 

təcrübələrə maraq oyadır, hərəkətlərində ardıcıl və məsuliyyətli davranmağa sövq 

edir və dolayısı ilə kimyanın praktik bir elm olması qənaətini möhkəmləndirir, 

onları yüksək motivasiyaya kökləyir [1]. 

Kimya eksperimentləri və laboratoriya təcrübələrinin birbaşa şagirdlərin 

gözü qarşısında və onların iştirakı ilə həyata keçirilməsi, kimya texnologiyası 

üçün tətbiq edilən eksperiment texnikası və  avadanlıqlarla tanışlıq  onlarda kimya 

tətdiqatçılığı istiqamətində yaradıcı meyllərin formalaşmasına stimul verir. Bu isə 

kimyəvi reaksiyalarda baş verən fiziki-kimyəvi hadisələr və qanunauyğunluqların 

şagirdlər tərəfindən şüurlu dərk edilməsi, onlarda ətrafda baş verənləri analiz 

etmək bacarığının yaranması müasir təhsilin qarşıya qoyduğu əsas məsələlərin 

həlli istiqamətində önəmli nəticələrin əldə edilməsi deməkdir. 

Məktəb kimya kursunun hazırda qarşısında duran əsas vəzifələrdən biri və 

başlıcası müasir şagirdlərin idrak fəallığının təmin edilməsi məqsədilə aparılan 

nümayiş ekspermentləri, laboratoriya təcrübələri və praktik məşğələlərə 

şagirdlərin daha aktiv şəkildə qoşulmalarına zəmin hazırlamaq, onları prosesin 

müşahidəçilərindən tam hüquqlu iştirakçılarına çevirmək zərurətini dərk etmək və 

ona nail olmaqdan ibarətdir [5]. 

Kimyanın tədrisində nümayiş eksperimentləri və laboratoriya təcrübələri 

şagirdlərin təfəkkür imkanlarını yüksəltməklə yanaşı, həm də onların maraq 

dairələrini genişləndirməyə zəmin yaradır. Bu məsələlərin ətraflı olaraq 

öyrənilməsi üçün konkret kimyəvi eksperimentlər və laboratoriya təcrübələrinə 

müraciət etmək daha münasib görünür. Bu məqsədlə kimya kabinetlərində və 

kimya laboratoriyalarında əsasən nümayiş təcrübələrindən və laboratoriya 

təcrübələrindən geniş istifadə olunur və təqdim olunan hər iki bu tip təcrübələr 

kimyada üstün və çatışmayan cəhətlərə malikdirlər. 

Nümayiş təcrübələri  kimyəvi eksperimentin əsas növlərindən biridir və 

şagirlərin müstəqil kimyəvi təcrübə aparmaq üçün  bacarıq və vərdişlərinin hələ 

olmadığı kimya təliminin ilk mərhələsində, təcrübələrin aparılması üçün 

mürəkkəb texniki təchizatın təşkili və təcrübələrin keçirilməsində dəqiqlik lazım 

gəldikdə, vaxta və reaktivlərə qənaət etmək tələb olunduqda, həmçinin 

təhlükəsizlik texnikası baxımından təcrübədə istifadə olunacaq kimyəvi 

maddələrlə şagirdlərin təmasda olması, işləməsi məsləhət görülmədiyi zamanda, 

xarici effektliliyinə və inandırıcılığına görə təcrübəni nümayiş etdirməyə üstünlük 

verildiyi halda geniş tətbiq olunur. 

Nümayiş təcrübələri əsasən yeni dərs materialı izah edildikdə müəllim və ya 

laborant, yaxud müəllimin rəhbərliyi ilə əvvəlcədən bu işin yerinə yetirilməsi 

üçün lazım olan  hazırlıqları keçmiş fəal şagirdlərin iştirakı ilə və ya onlar 

tərəfindən aparılır. Bu isə müəyyən mənada təcrübənin gözlənilən nəticəni 

verməməsinə səbəb olur, şagirdlərin kimyəvi təcrübələrə, ümumiyyətlə, kimya 

fənninə marağının azalmasına gətirib çıxarır. 

Nümayiş təcrübələrin aparılmasında əsas məqsəd nəzəri biliklərin isbat 

edilməsi və yaddaşda möhkəmləndirilməsidir. Nümayiş təcrübələrinin malik 

olduqları çatışmazlılqarı bacarıqlı pedaqoqlar laboratoriya təcrübələri vasitəsilə 

aradan qaldırırlar. 

Laboratoriya təcrübələri şagirdlər tərəfindən qısa müddətdə- 5-7 dəq. 

müddətində aparıla bilən təcrübələrdir. Bunun üçün şagirdlər həmin təcrübələri 

əvvəlcədən nümayiş təcrübələri şəklində görməli, müşahidə etməli və təcrübənin 

gedişinə aid bütün metodiki və texniki təlimatlarla  diqqətlə və yaxından tanış 

olmalı, onları öyrənməlidirlər. Bu cür təcrübələr imkan olduqca fərdi və ya cütlər 

şəklində kimya kabinetində və ya laboratoriyada həyata keçirilir. Kimya 

kabinetində və ya laboratoriyada lazım olan kimyəvi reaktivlər və kimyəvi 

qabların məhdudluğu şəraitlərində isə bu cür təcrübələrin 4-5 şagirdin iştirakı ilə 

aparılması məqsəduyğun hesab edilir. 

Laboratoriya təcrübələri yerinə yetirilməsi baxımından sadə və təhlükəsizlik 

nöqteyi-nəzərindən isə tam təhlükəsiz, sadə cihaz və avadanlıqların vasitəsilə 

yerinə yetirilən olmalıdır. Laboratoiya təcrübələrində tez alışıb yanan, partlayıcı, 

zəhərli kimyəvi maddələrin tətbiq edilməsinə yol verilməməlidir. Laboratoriya 

təcrübələrinin tətbiqində məqsəd şagirlərə reaktivlərlə davranış qaydaları 

aşılamaq, kimyəvi reaksiyaların aparılması və idarə edilməsi üçün zəruri olan 

vərdiş və  bacarıqların formalaşdırılmasından ibarətdir [3]. 

Nümayiş və laboratoriya təcrübələrinin bəzən birləşdirilərək əyləncəli 

laboratoriya təcrübələri şəklində aparılması  şagirdlər tərəfindən çox sevilir və bu 

cür təcrübələr kateqoriyasına daxil olan təcrübələr çox effektli hesab edilirlər. Bu 

cür maraqlı təcrübəyə misal olaraq “Möcüzəli çubuq” təcrübəsinin əhəmiyyətini 

qeyd  edə bilərik. 

Təcrübələrin aparılması üçün qəbul edilmiş müəyyən qaydalar mövcuddur 

və pedaqoq bu  kimyəvi təcrübənin aparılması üçün lazım olan kimyəvi 

reaktivləri- yaxşıca qurudulmuş kalium permanqanat duzunu, qatı sulfat 

turşusunu, spirt və ya benzini əvvəlcə hazırlayıb bir yerə toplayır. Sonra 

təcrübənin aparılması üçün lazım olan əsas və yardımçı avadanlıqları- farfordan 

hazırlanmış həvəng dəsti, butəni, şüşə çubuğu, spirt lampası, pambıq və içində 

soyuducu su olan dondurucu kristallizatoru əl çatan yerdə toplayır. 

Bu təcrübə oksidləşmə-reduksiya reaksiyalarına aid edilən bir maraqlı 

reaksiya təcrübəsidir və bu reaksiyanın gedişində prosesin kimyəvi mahiyyəti üzə 

çıxır. Belə ki, farfor fincanda yaxşıca əzilmiş və xırdalanmış kalium permanqanat 

duzundan kiçik qaşığın ucunda bir az miqdarda götürülür və farfor butəyə tökülür. 

Sonra butəyə bir damcı qatı sulfat turşusu əlavə edilərək şüşə çubuqla qarışdırılır. 

Qarışdırma üçün istifadə etdiyimiz bu şüşə çubuğu spirtlə və ya benzinlə 

isladılmış pambıqdan ibarət fitilə yaxınlaşdırırıq. Hamının gözü qarşısında kəskin 

alışma prosesi baş verəcək. Bu reaksiya təcrübəsində çoxlu miqdarda kalium 

permanqanat duzunun sulfat turşusunda qarışığının  götürülməsi çox təhlükəlidir. 

Çünki kalium permanqanat duzunun çoxluğu partlayışla müşaiyyət olunan daha 

güclü alışmaya gətirib çıxara bilər. 

Reaksiyanın sonunda sonradan partlayışla müşaiyyət olunan yanğının baş 

verməsini önləmək  üçün əvvəlcədən planlaşdırılmış bəzi təhlükəsizlik 

tədbirlərinin görülməsi vacibdir. Belə ki, təcrübədən sonra təcrübənin aparıldığı 

qabda kimyəvi reaktivlərin qalıqlarının qalması səbəbindən yenidən kimyəvi 

reaksiyanın baş verə bilməsi ehtimalı nəzərdən qaçırılmamalı və gedə bilməsi 

ehtimal olunan kimyəvi reaksiyanın tam “söndürülməsi”  məqsədilə təcrübənin 

aparıldığı butə əvvəlcədən hazırlanmış soyuq su olan qaba-“kristallizatora” daxil 

edilməli və butədki qarışıq onun içində nəzarətlə güclü soyudulmalıdır. 

Bu cür kimyəvi reaksiyaların eksperimentlər üzərindən öyrənilməsi zamanı 

şagirdlər  kimyəvi reaksiylar nəticəsində kimyəvi maddələrin xassələrinin göz 

önündə necə dəyişdiyini maraqla müşahidə edir, baş verənləri elmi cəhətdən 

anlamağa çalışır. Təcrübənin sonunda reaksiyanın kimyəvi tənliyi yazılır, tənliklər 

oksidləşmə-reduksiya tənliklərinin düzəldilməsi qaydaları yada salınmaqla 

düzəldirlir. Proses aşağıda qeyd edilən iki mərhələdən ibarətdir: 

I. Birinci mərhələdə kalium permanqanat duzu qatı sulfat turşusu ilə 

kimyəvi reaksiyaya daxil olaraq güclü oksidləşdirici təsirə malik olan Mn2O7 

manqan 7-oksid əmələ gətirir və reaksiya  aşağıdakı tənliklə ifadə olunur: 

2KMnO4 + H2SO4 → Mn2O7 +K2SO4 + H2O 

II. İkinci mərhələdə güclü oksidləşdirici təsirə malik olan Mn2O7 

manqan 7-oksid kiçik təsirdən belə partlayışla parçalanaraq Mn2O3 və sərbəst 

oksigen molekulu əmələ gətirir və tez alışan maddələrlərlə-spirt və ya benzinlə 

təmasda olaraq anidən alışa bilir. Mn2O7 manqan 7-oksid zərbəyə qarşı çox 

damsız maddə olduğundan kiçicik bir təsir onu parçalaya bilir. Reaksiya aşağıdakı 

tənliklə ifadə olunur [2]: 

Mn2O7 → Mn2O3 + O2 

Baş verən təcrübənin reaksiya tənliklərini mərhələlərlə yazmaqla şagirdlər 

ümumi kimya kursundan öyrəndikləri oksidləşmə-reduksiya reaksiyaları, 

tənlikləri və bu tənliklərin düzəldilməsi qaydalarını, həmçinin ümumi kimya 

qanunlarının- “Maddə kütləsinin saxlanılması”, “Tərkibin sabitlik qanunu”, 

“Həcmi və sadə nisbətlər qanunu”, “Ekvivalentlik qanunu” kimi qanunlarını 

təkrar olaraq nəzərdən keçirmiş olurlar. 

Göründüyü kimi, kimyəvi təcrübələrin aparılması zamanı baş verən 

hadisələrin birbaşa müşahidə edilməsi, nəticələrin analizi, malik olduqları elmi 

biliklərin təcrübədə təsdiqini tapması şagirdlərin kimyaya olan maraqlarının 

formalaşmasını təmin edən əsas göstəricilərdən biridir. 

Beləliklə, inamla demək olar olar ki, kimyəvi təcrübələr kimyanın tədrisi 

prosesində şagirdlərin müəyyən bilik, bacarıq və vərdişlər sisteminə yiyələnmə 

göstəricisi, xüsusi əhəmiyyətə malik yaradıcı bir fəaliyyət növü kimi qəbul edilə 

bilən real göstəricidir. 

И.Ш.Гусейнов, Н.А.Акперов, М.Т.Аббасов, К.А. Керимли 

Влияние экспериментов на качество образовательного процесса в 

преподавании химии 

 

РЕЗЮМЕ 

 

В представленной статье выделено особое место важности проведения 

химических опытов и экспериментов – факторов влияния на качество обучения и 

преподавания школьного курса химии в настоящее время.  В процессе обучения 

химии происходит очное подтверждение всех теоретических знаний, полученных  в 

химии,  с помощью химических экспериментов и опытов, и это играет особую роль 

в обучении химии.  Основные моменты, затронутые в этой статье посвещаются 

именно важности химических экспериментов образовательного процесса, 

охватывающих основные классы педагогических технологий, обладающих высокой 

эффективностью. 

 

Ключевые слова: куррикулум, содержание, интеграция, химический эксперимент, 

опыты демонстрации, лабораторные опыты, техника 

эксперимента. 

 

 

 

I.S.Huseynov, N.A.Akbarov, M. T. Abbasov, K.A.Karimli 

The effect of experiments on the quality of education in chemistry teaching 

 

SUMMARY 

 

The discusses the factors influencing the quality of teaching and learning in school 

chemistry in modern times - the importance of chemical experiments and experiments. In 

the teaching of chemistry, there is a process of visual confirmation of students' theoretical 

knowledge of chemistry through chemical experiments and experiments, and this is of 

special importance. The main issues discussed here include the importance of chemical 

experiments in the teaching and learning process, covering the main classes of 

pedagogical technologies that are highly effective in the teaching of chemistry. 

 

Key words: curriculum, content, integration, chemical experiment, experiments 

demonstrations, laboratory experiments, experimental technique. 

 


